
Í skrivandi stund stevna fólk á val 
kring landið at gera av, hvør skal 
stjórna teimum 29 kommununum, 
sum eru, tá nýggju stýrini taka við 
á nýggjárinum.

Av tí at blaðið verður prentað, 
áðrenn valhølini lata aftur, so 
kenna vit heldur ikki valúrslitið, 
sum tó er greitt, tá lesarin fær hetta 
blað í hendi.

Men hóast vit ikki kenna úrs­
litið, so kunnu vit hugleiða um 
uppgávurnar, sum nýggju komm­
unustýrini skulu í holt við.

Hugsjónarligu munirnir millum 
politisku flokkarnar, sum stilla upp, 
hava ikki verið so eyðsýndir. 

Øll valevni leggja dent á 
eldraøkið, sum í fjør varð lagt út til 

kommunurnar at umstita. Kanska 
kommunustýrini hava verið heldur 
góðvarin, um tey hava hildið, at 
nóg mikið av pengum fóru at fylgja 
við, tá landið flutti ábyrgdina til 
kommunurnar. 

Tí er avbjóðingin hjá flestu 
kommununum, at tær mugu finna 
fleiri pengar til økið.

Fara vit nøkur ár aftur í tíðina, so 
kundu hgusjónarligu munirnir vera 
stórir, í øllum førum í høvuðsstað­
num. Tað minnast vit eitt nú við­
víkjandi flogvølli á Glyvursnesi ella 
Sundsdeplinum, sum Hans Mort­
ensen, vinnulívsmaður, í sínari tíð 
hevði ætlanir um at gera á Sundi.

Í tíðini, tá Poul Michelsen og 
Fólkaflokkurin ráddu fyri borgum 

varð eisini nógv tosað um dagrøkt, 
um barnaansin, og mangan gingu 
bylgjurnar høgar, tí ósemjan varð 
stór. Tað vóru tey, sum hildu, at 
mammur og ommur dugdu best at 
ansa børnum, nógv betur ein peda­
gogar.

Men tá til stykkis kom, so vórðu 
øll kortini samd um at byggja út 
vøggustovur og barnagarðar – og so 
væl hevur hetta verið útbygt, at tað 
kjakið er horvið sum døgg fyri sól.

Tað sá út sum um, at kjakið um 
havnarútbyggingina í Havn fór 
at gerast eitt tílíkt hugsjónarligt 
stríðsmál, men tað stríðið hæsaði 
av, áðrenn valstríðið byrjaði.

Men sakna vit hugsjónarliga 
kjakið, so er hugurin at sleppa fram 

at valdinum ovurstórur. Men tað er 
meira tann persónligi hugurin, held­
ur enn hugsjónarligi hugurin – har 
flokkar við ávísum meiningum vilja 
hava síni fólk framat.

Hetta ger politikkin fátækari. Tú 
hevur ikki valið millum flokkarnar 

– og tá flokkarnir, eitt nú í Havn, 
føra seg fram við personum, sum 
koyra í sjálvdrátti, so máar tað støði 
undan tilverugrundarlagnum hjá 
politiskum flokkum.

Kanska er kommunupolitikkur 
øðrvísi enn landspolitikkur. Og 
kanska ávísir flokkar kundu kastað 
saman um listar, tá kommunuval er. 
Eitt nú er tjóðskaparmálið ikki við í 
kommunupolitikki. 

Bara tað kundi lagt fleiri flokkar 
saman, sum í felag kundu tikið tung 
og týðandi politisk tøk.

Valstríðið var ikki um 
hugsjónir – men sjálvdráttur

meðan vit bíða...

Í gjár varð sátt­
máli undirskriv­
aður um bygg­
ing av báðum 
tunlunum

Í dag hava P/F Eystur- og 
Sandoyartunlar og NCC und­
irskrivað sáttmála um bygging 
av Eystur- og Sandoyartunl­
inum við tilhoyrandi vegum. 

Sáttmálin er upp á 2.073 
milliónir krónur. Í mun til 
upprunaliga tilboðið frá NCC, 
sum var upp á 1.892 milliónir 
krónur, hava partarnir nú 
avtalað, at alt arbeiðið er til 
fastan prís uttan vatntrygg­
ing og tetting av fjallinum. 
Harafturat umfatar sáttmála­
upphæddin prís- og lønar­
hækkingar í byggitíðarskeið­
inum.

Farið verður fyrst undir 
at gera Eysturoyartunnilin. 
Tá hann er liðugt sprongdur, 
verður farið undir at spreingja 

Sandoyartunnilin. Sam­
stundis, sum byrjað verður at 
spreingja Sandoyartunnilin, 
verður Eysturoyartunnilin 
gjørdur liðugur. 

Sáttmálin við NCC umfatar 
ikki el-arbeiði og aðrar tekn­
iskar lutir. Hetta verður tí ætl­
andi boðið út komandi ár. 

NCC byrjar at fyrireika ar­
beiðið alt fyri eitt. 

Møguleiki er framvegis fyri 
at fyrsta skotið fyri Eysturoy­
artunlinum verður í ár. 

Sáttmálin er treytaður 
av løgfrøðiligari góðkenning 
(due diligence) av lánsskjøl­

unum, eins og myndugleika 
góðkenning. 

Hetta arbeiðið verður 
væntandi liðugt áðrenn 15. 
desember 2016.

Eysturoyartunnilin verður 
11.250 metrar langur. Har 
hann er djúpastur, er hann 189 
metrar undir sjóvarmálanum. 
Mesta hall verður 5%. 

Teinurin frá tunnilsmunn­
anum á Hvítanesi til Runavík­
ar verður 9,7 km og teinurin 
av Hvítanesi inn á Strendur 
verður 9,2 km. Sandoyartunn­
ilin verður 10,8 km langur. Har 
hann er djúpastur, er hann 154 
metrar undir sjóvarmálanum. 
Mesta hall verður 5%. 

Samlaði kostnaðurin fyri 
báðar tunlarnar er mettur at 
verða umleið 2.600 milliónir 
krónur.

Fara nú undir Skálafjarðartunnil

Suðuroy og ikki minst Tvør­
oyri hava verið háborgin hjá 
Javnaðarflokkinum síðani 
flokkurin kom á ting í 1928 – 
uttan iva tí, at skopuningurin 
Petur Mohr Dam, ein av 
stovnarunum floksins og 
formaður floksins í ein 
mansaldur, hevði sítt virki á 
Tvøroyri.

Petur Mohr Dam var ein 
sterkur politikari, og mangan 
hevði Javnaðarflokkurin 
tríggjar av teimum fýra um­
dømisvaldu tingmonnunum 
í Suðuroy.

Í býráðnum á Tvøroyri 
líkasum »eigur« Javnaðar­
flokkurin at hava meirilutan 
einsamallur. 

Klandur og stríð mill­
um javnaðarfólk á Tvøroyri 
elvdi í 1984 til, at flokkurin 
skrædnaði. Eitt beikst per­
sónsstríð á Tvøroyri var 
drigið inn í Javnaðarflokkin, 

og roynt varð í fleiri førum at 
fáa flokkin at skera ígjøgn­
um – eins og gjørt verður nú.

Stríðið kølnaði eftir 20 ár­
um, og so var eitt felag og ein 
javnaðarflokkur á Tvøroyri.

Nú er aftur galið. Aftur 
er talan um persónsstríð. Ilt 
er hjá uttanfyristandandi at 
taka dagar ímillum. Men at 
tey duga illa at hava valdið í 
Javnaðarflokkinum á Tvør­
oyri, tað kann staðfestast.

Stakkals Aksel, sum nú 
má skera ígjøgnum.

Reiðiligast hevði helst 
verið, at allir ábyrgdarper­
sónarnir í stríðnum á Tvør­
oyri løgdu størv síni frá sær 
og lótu onnur fólk – politiskt 
búgvin fólk, taka við. Ein 
politiskur flokkur kann ikki 
standa modell til slíkar apu­
kattalótir.

(Hetta er skrivað, áðrenn
valúrslitið fyrilá)

